
O‘ZBEKISTON RESPUBLIKASIDA 
INVESTITSILAR HISOBIGA ASOSLANGAN 

XOLATDA MOLIYAVIY HISOBOTNING XALQARO 
STANDARTLARI TASHKIL ETISH TARTIBI

Alfraganus University, Iqtisodiyot fakulteti, 

Annotatsiya. O‘zbekiston Respublikasida moliyaviy hisobotning xalqaro standartlari (MHXS) asosida konsolidatsiyalashgan 
moliyaviy hisobotni tayyorlash jarayonini yanada takomillashtirish maqsadida investitsiyalar hisobini muvofiqlashtirish 
mexanizmlari belgilangan. Konsolidatsiyalashgan moliyaviy hisobotni MHXS talablari asosida tuzishda bir qator xalqaro 
standartlar qo‘llaniladi. Mazkur standartlar o‘zaro uyg‘unlashgan holda investitsiyalar hisobini yuritish va hisob siyosatini 
samarali shakllantirishga xizmat qiladi.

Kalit soʻzlar: moliyaviy hisobotning xalqaro standartlari, konsolidatsiyalashgan moliyaviy hisobot, investitsiyalar hisobi, 
assotsiatsiyalashgan korxona.
Abstract. In the Republic of Uzbekistan, the improvement of investment accounting is carried out to enhance the 
harmonization of consolidated financial statements prepared in accordance with International Financial Reporting 
Standards (IFRS). The preparation of consolidated financial statements under IFRS involves the application of several 
complementary international standards, which collectively contribute to the effective development of accounting policies 
and the improvement of investment accounting practices.

Key words: International Financial Reporting Standards, consolidated financial statements, investment accounting, 
associate enterprise.
Аннотация. В Республике Узбекистан совершенствование учета инвестиций осуществляется в целях гармонизации 
консолидированной финансовой отчетности, подготовленной в соответствии с Международными стандартами 
финансовой отчетности (МСФО). При формировании консолидированной финансовой отчетности на основе 
МСФО применяется комплекс взаимодополняющих международных стандартов, обеспечивающих эффективное 
формирование учетной политики и совершенствование методологии учета инвестиций.

Ключевые слова: Международные стандарты финансовой отчетности, консолидированная финансовая 
отчетность, учет инвестиций, ассоциированное предприятие.

K I R I S H
O‘zbekiston Respublikasida konsolidatsiyalashgan moliyaviy hisobotni takomillashtirish, jumladan, 

konsolidatsiyalashgan guruh tarkibini aniqlash tartibi quyidagi me’yoriy-huquqiy hujjatlar asosida tartibga 
solinadi:

1.	 O‘zbekiston Respublikasining 2016-yil 13-apreldagi O‘RQ-404-sonli “Buxgalteriya hisobi to‘g‘risida”gi 
Qonuni (yangi tahrirda);

2.	 O‘zbekiston Respublikasining 2015-yil 3-iyundagi O‘RQ-387-sonli “Qimmatli qog‘ozlar bozori 
to‘g‘risida”gi Qonuni (yangi tahrirda);

3.	 O‘zbekiston Respublikasi Prezidentining 2020-yil 24-fevraldagi PQ-4611-son “Moliyaviy hisobotning 
xalqaro standartlariga o‘tish bo‘yicha qo‘shimcha chora-tadbirlar to‘g‘risida”gi qarori;

4.	 MHXS (IFRS) 10 “Konsolidatsiyalashgan moliyaviy hisobot”;
5.	 MHXS (IAS) 28 “Ta’sir ostidagi tashkilotlarga va qo‘shma korxonalarga investitsiyalar”;
6.	 MHXS (IFRS) 3 “Biznes birlashuvlari”;
7.	 MHXS (IFRS) 11 “Birgalikdagi faoliyat bo‘yicha kelishuvlar”;
8.	 MHXS (IFRS) 12 “Boshqa tashkilotlardagi ulushlarni ochib berish”.
Konsolidatsiyalashgan moliyaviy hisobot — bu bosh korxona hamda uning sho‘ba, ta’sir ostidagi va 

qo‘shma nazorat qilinadigan korxonalaridan iborat guruhning hisobot sanasidagi moliyaviy holati hamda hisobot 
davridagi moliyaviy natijalarini yagona iqtisodiy subyekt sifatida aks ettiruvchi ko‘rsatkichlar tizimidir.

MHXS (IFRS) 10 talqiniga ko‘ra, konsolidatsiyalashgan moliyaviy hisobot bosh korxona va uning sho‘ba 
korxonalarining aktivlari, majburiyatlari, kapitali, daromadlari, xarajatlari hamda pul mablag‘lari oqimlarini yagona 
xo‘jalik yurituvchi subyekt ko‘rsatkichlari sifatida taqdim etadigan kompaniyalar guruhi moliyaviy hisobotidir [1].

Yuqoridagilardan kelib chiqib, konsolidatsiyalashgan moliyaviy hisobotda investitsiyalar hisobi alohida 
ahamiyat kasb etadi, chunki u guruh tarkibidagi subyektlar o‘rtasidagi moliyaviy munosabatlarni to‘g‘ri aks 
ettirish va shaffof axborot taqdim etishni ta’minlaydi.

M A V Z U G A  O I D  A D A B I Y O T L A R  S H A R H I
Quyida xorijiy olimlarning mazkur masala yuzasidan ilmiy qarashlari tahlil qilinadi. Jumladan, rossiyalik 

tadqiqotchilar L.P. Krasnov, N.G. Bolshakov, L.G. Kuznetsov, S.I. Puchkov va O.B. Lixachev ishlarida 
konsolidatsiyalashgan moliyaviy hisobotni shakllantirish jarayonining ayrim nazariy va amaliy jihatlari yoritilgan. 
Ular tomonidan ayrim xorijiy amaliyotlarda konsolidatsiyalashgan hisobot tuzish yondashuvlari hamda 
investitsiyalar hisobini aks ettirish mexanizmlarining o‘ziga xos xususiyatlari qayd etilgan.

Mazkur mualliflarning tadqiqotlari konsolidatsiyalashgan hisobotning umumiy metodologik asoslarini 
shakllantirishda muhim o‘rin tutadi. Shu bilan birga, investitsiyalar hisobini konsolidatsiya jarayoniga 
integratsiyalash, hisobot ko‘rsatkichlarini yagona tizimga keltirish va amaliy qo‘llash mexanizmlarini yanada 
chuqurlashtirish imkoniyatlari mavjudligi kuzatiladi. Bu esa mazkur yo‘nalishda qo‘shimcha ilmiy izlanishlar olib 
borish zaruratini ko‘rsatadi.

Bugungi kunda, xususan, energetika sohasidagi aksiyadorlik jamiyatlarida konsolidatsiyalashgan moliyaviy 
hisobotning nazariy asoslari, uslubiy yondashuvlari hamda axborot ta’minotini tashkil etish masalalarini tizimli 
ravishda tadqiq etish dolzarb ahamiyat kasb etmoqda. Konsolidatsiyalashgan hisobotning predmeti, vazifalari 
va taqdim etish mazmunini ilmiy jihatdan asoslash ushbu sohada metodologik aniqlikni ta’minlashga xizmat 
qiladi.

Avvalo, konsolidatsiyalashgan moliyaviy hisobotning mohiyatini aniqlash, uning mahalliy va xorijiy olimlar 
tomonidan talqin qilinishini qiyosiy tahlil qilish maqsadga muvofiqdir. Ilmiy manbalarda ushbu tushunchaga 
turlicha yondashuvlar mavjud bo‘lib, ularni tizimlashtirish va umumlashtirish konsolidatsiyalashgan hisobotning 
nazariy poydevorini yanada mustahkamlash imkonini beradi.

Keyingi bosqichda konsolidatsiyalashgan moliyaviy hisobotga berilgan 8 ta asosiy ta’rif va yondashuvlar 
qiyosiy tahlil qilinadi (1-rasm).

1-rasm. Xo‘jalik yurutuvchi subyektlarning investitsiyaviy faoliyatlarini ifodalovchi MHXS standartlari[2].

Boshqa kompaniyalarga kiritilgan investitsiyalar bo‘yicha yuqorida keltirilgan hisob-kitob qoidalari 
konsolidatsiyalashgan moliyaviy hisobotni tuzishda qo‘llaniladi va guruh tarkibidagi subyektlar o‘rtasidagi 
moliyaviy munosabatlarni to‘g‘ri aks ettirishga xizmat qiladi.

Z.M. Aliyev o‘z ilmiy tadqiqotida quyidagicha ta’kidlaydi: MHXS Kengashi qarorlariga ko‘ra, moliyaviy 
hisobot (shu jumladan, konsolidatsiyalashgan moliyaviy hisobot) asosli iqtisodiy qarorlar qabul qilish uchun zarur 
bo‘lgan, ya’ni kompaniya yoki kompaniyalar guruhining moliyaviy holati hamda moliyaviy natijalari to‘g‘risidagi 
ma’lumotlar bilan keng doiradagi foydalanuvchilarning axborot ehtiyojlarini qondirishi lozim. Shuningdek, 
agar guruh tarkibidagi ayrim kompaniyaning moliyaviy ko‘rsatkichlari sezilarli ahamiyatga ega bo‘lsa, uni 
konsolidatsiya perimetridan chiqarish foydalanuvchilarning iqtisodiy qarorlariga ta’sir ko‘rsatishi mumkin. Shu 
bois, konsolidatsiya chegaralarini aniqlashda axborotning to‘liqligi va ishonchliligi ustuvor ahamiyat kasb etadi 
[2].

V.M. Golikovning fikricha, konsolidatsiyalashgan moliyaviy hisobot hajmi, tarkibi va mazmuni jihatidan 
yakka tashkilotlarning moliyaviy hisobotiga nisbatan kengroq tushuncha hisoblanadi. Chunki u mulkdorlar soni 
ko‘p bo‘lgan, boshqaruv tuzilmasi murakkab va faoliyat ko‘lami keng kompaniyalar guruhining yagona iqtisodiy 
tizim sifatidagi natijalarini aks ettiradi. Ko‘plab holatlarda konsolidatsiyalashgan hisobot transmilliy xususiyat 
kasb etgani sababli, uni xalqaro darajada tartibga solish zarurati yuzaga keladi [3].

Ye.Yu. Volkova o‘z tadqiqotida konsolidatsiyalashgan hisobotni xalqaro standartlar tamoyillari, talablari va 
asosiy farazlariga tayangan holda guruh a’zolarining moliyaviy hamda nomoliyaviy ko‘rsatkichlarini birlashtirish 
orqali shakllantiriladigan, moliyaviy-xo‘jalik faoliyatiga oid axborotni ochib beruvchi va guruhni yagona xo‘jalik 
yurituvchi subyekt sifatida tasavvur qilish imkonini beradigan moliyaviy hisobot sifatida ta’riflaydi [4].

Iqtisodchi olim O. Sobirovning ta’kidlashicha, respublikamizdagi xo‘jalik yurituvchi subyektlarda moliyaviy 
hisobotlarni MHXS talablariga muvofiq yuritish investitsion jozibadorlikni oshiradi hamda iqtisodiyotga xorijiy 
investitsiyalar oqimini kengaytirishga xizmat qiladi [5].

T A D Q I Q O T  M E T O D O L O G I YA S I
Tadqiqot ishida xalqaro va yurtimiz miqyosidagi olimlarning moliyaviy hisobot bo‘yicha ilmiy izlanishlari 

va asarlari o‘rganildi. Xalqaro statistik ma’lumotlardan, IFAC hamda “O‘zbekiston milliy elektr tarmoqlari” AJ 
ma’lumotlaridan foydalanilib, guruhlash, tahlil qilish, trend tahlil, solishtirma tahlil, tanlanma va kuzatuv usullari 
qo‘llanildi. Tadqiqot metodologiyasi sifatida ilmiy adabiyotlarni mantiqiy va qiyosiy tahlil qilish, qiyoslash hamda 
taqqoslash usullaridan foydalanildi.

T A H L I L  V A  N A T I J A L A R
Investitsiyalar hisobi zamonaviy xalqaro buxgalteriya va moliyaviy hisob tizimining eng murakkab 

yo‘nalishlaridan biri bo‘lib, milliy hamda xalqaro standartlar doirasida doimiy ravishda takomillashtirib 
borilayotgan sohalardan hisoblanadi.

“Investitsiyalar hisobi” tushunchasi bir guruh doirasidagi faoliyatni hisobga olish va konsolidatsiya 
jarayonlariga oid yagona standartlar talablarini, shuningdek, korxonaning investitsiyalari to‘g‘risidagi axborotni 
ochiqlashga qo‘yiladigan talablarni o‘z ichiga oladi. Ushbu talablarning belgilanishi moliyaviy hisobotni xalqaro 
amaliyot bilan uyg‘unlashtirishning muhim bosqichlaridan biridir.

Investitsiyalar hisobi — bu bosh korxona tomonidan sho‘ba korxonalar, assotsiatsiyalashgan korxonalar, 
qo‘shma korxonalar, ta’sir ostidagi tashkilotlar hamda boshqa investitsiya obyektlariga kiritilgan sarmoyalarni 
tan olish, baholash, nazorat qilish va moliyaviy hisobotda to‘g‘ri aks ettirish jarayonidir.

MHXS (IAS) 27 va PKR (SIC) 12 sharhlarida mavjud yondashuvlardagi ayrim farqlarni, shuningdek, qo‘shma 
korxonalardagi ulushlarni MHXS (IAS) 31 talablariga muvofiq hisobga olishdagi tafovutlarni uyg‘unlashtirish 
maqsadida MHXS Kengashi tomonidan MHXS (IFRS) 10 “Konsolidatsiyalashgan moliyaviy hisobot”, MHXS 
(IFRS) 11 “Birgalikdagi faoliyat to‘g‘risidagi kelishuv” hamda MHXS (IFRS) 12 “Boshqa kompaniyalardagi 
ulushlar to‘g‘risidagi axborotni ochib berish” standartlari qabul qilindi. Mazkur standartlar tashkilotning sho‘ba 
korxonalar, qo‘shma korxonalar, ta’sir ostidagi tashkilotlar va boshqa investitsiya obyektlari bilan munosabatlari 
to‘g‘risidagi axborotni ochib berish bo‘yicha yagona va tizimli yondashuvni shakllantirdi.

Konsolidatsiyalashgan moliyaviy hisobotda investitsiyalar hisobi standartlariga taalluqli asosiy qoidalar 
tahlili natijasida quyidagi xulosalar shakllantirildi:

a) “Hisobga olish talablari” bandiga ko‘ra, bosh tashkilot o‘xshash operatsiyalar va bir xil sharoitlarda 
yagona hisob siyosatini qo‘llagan holda konsolidatsiyalashgan moliyaviy hisobotni tuzishi shart.

b) MHXS (IAS) 27 standartining “Alohida moliyaviy hisobot” bo‘limiga muvofiq, sho‘ba korxonalar, ta’sir 
ostidagi tashkilotlar va birgalikda nazorat qilinadigan korxonalarga investitsiyalar alohida moliyaviy hisobotlarda 
belgilangan tartibda aks ettiriladi.

v) Bosh kompaniya birgalikda nazorat qilinadigan korxonalar yoki ta’sir ostidagi tashkilotlarga investitsiyalar 
bo‘yicha alohida moliyaviy hisobot tayyorlagan taqdirda quyidagi ma’lumotlarni ochib berishi lozim:

−	 hisobotning alohida tuzilganligi va agar qonunchilikda majburiy talab bo‘lmasa, uni tuzish sabablari;
−	 sho‘ba korxonalar, ta’sir ostidagi tashkilotlar va birgalikda nazorat qilinadigan korxonalarga kiritilgan 

yirik investitsiyalar ro‘yxati hamda ularni hisobga olish usullari, jumladan, tashkilot nomi, ro‘yxatdan o‘tgan yoki 
faoliyat yuritayotgan mamlakati, egalik ulushi va ovoz berish huquqi ulushi.

X U L O S A  V A  T A K L I F L A R
Tadqiqot natijalari shuni ko‘rsatadiki, konsolidatsiyalashgan moliyaviy hisobotni shakllantirish masalalari 

bo‘yicha ilmiy izlanishlar olib borilgan bo‘lsa-da, ayrim amaliy jihatlar yanada chuqurroq o‘rganishni talab etadi. 
Xususan, energetika tarmog‘ida investitsiyalar hisobini yuritishning o‘ziga xos xususiyatlarini tizimli ravishda 
tadqiq etish va metodologik jihatdan asoslash istiqbolli ilmiy yo‘nalishlardan biri hisoblanadi.

Shundan kelib chiqib, investitsiyalar hisobini energetika sohasida dolzarb va strategik ahamiyatga ega 
yo‘nalish sifatida baholash mumkin. Konsolidatsiyalashgan moliyaviy hisobotni tuzishda konsolidatsiyaning 
barcha usullari aniq va izchil aks ettirilishi, shuningdek, MHXS talablariga muvofiq investitsiyalarni hisobga 
olishda qo‘llaniladigan hisob registrlari va usullar to‘liq hamda to‘g‘ri qo‘llanilishi maqsadga muvofiqdir.

Shu bilan birga, quyidagi takliflarni ilgari surish mumkin:
– energetika sohasida investitsiyalar hisobining metodologik asoslarini takomillashtirish;
– konsolidatsiyalashgan moliyaviy hisobotni shakllantirishda yagona hisob siyosatini izchil qo‘llash;
– MHXS talablariga muvofiq axborotlarni ochib berish darajasini kengaytirish va shaffoflikni ta’minlash;
– investitsiyalarni baholash va konsolidatsiya jarayonini raqamlashtirish asosida samaradorlikni oshirish.
Mazkur takliflar konsolidatsiyalashgan moliyaviy hisobotning ishonchliligi, shaffofligi va xalqaro talablarga 

muvofiqligini yanada kuchaytirishga xizmat qiladi.

